
“Wichtich fyn ik it om de kennis oer it skippersbistean fan ear-tiids to biwarjen. Dat bisykje ik to dwaen troch itjinge ik fan myn heit leard ha troch to jaen oan de folgjende generaesje”. Dat wie ta bislút wol de kearn fan de lêzing fan Johannes Hobma, leat út it skipperslaech Hobma, to witten pake Folkert, heit Thewis en omke Sjoerd, allegearre út Blauhûs. Lytse selsstannigen ek, dy ’t oant de jierren ’60 fan de foarige ieu op it wetter harren brea fortsjinnen mei in eigen skûtsje, nei wrâldkriich II kaem der letter in opdrukker by. Dat skûtsje, ‘de Jonge Sjoerd’ ea boud yn Heech, hie in mjitte fan 33 ton en is yn Ingelân bidarre nei ’t it yn it thúsplak Blauhûs foargoed foar de wâl kaem to lizzen en pleatslik ryklik wrâldforneamd rekke by jongelju om de nobele kunst fan it jounpizeljen - en faeks mear - to oefenjen. 

“Ik rin noch fol mei it idé om om nochris op ’e sneup to gean yn Ingelân, om ’t ik tink dat it dêrre noch wol earne – oanpasse oan de easken fan de tiid en de eigner - yn gebrûk is”,  fornuvere dizze noch altiid mei in skûtsje farrende, silende Hobma – fan memme’ kant bisibbe oan Gerben Rypma - it grôtfolle keamerkafé ‘de Kot’ yn Westhim (sûnt 1904) freed-to-joun 25 febrewaris. 

En mei biweegjende bylden út in edysje fan de Woarkumer Dongrace, stipe fan in prachtich op de emoasjes fan it skipperslibben inte sankje fan Piter Wilkens, kaem der in ein oan de tradysjonele ‘iere maitiidsjoun’ foar de stipers fan de Gerben Rypma Stifting. 

Sa ’t in protte lju ûnderwilens bikend is slacht dy Stifting al mear as in dekade in pear kear jiers op ’e tromme om de neitins en it wurk fan de autodidact skilder/dichter/boer Gerben Rypma yn it omtinken fan it publyk to hâlden.

Hwat dat oanbilanget wie 2010 in jier fan bisûndere bitsjutting. De al jierren yn de hollen fan de bistjûrsleden omdoarmjende winsk om in goede biografy oer de ‘hjerremyt fan de Brekswâl’, sa ’t de singeliere eigensinnige Rypma ek wol neamd wurdt, yn it ljocht to jaen koe einliks yn dieden omsetten wurde. Eeltsje Hettinga, gjin ûnbikende yn literair Fryslân, stie noed foar de tekst en hy hat net allinnich it net botte bjusterbaerlike libben fan Gerben Rypma yn in sa ’t hy dat sels neamt biografyske skets optekene, mar him ek tige for-djippe yn de wrâld sa ’t dy der hinne lei yn dat tiidrek, lêste fearnsieu fan 1800 oant en mei likernôch de midden fan de niisneamde jierren ’60, doe ’t dus de Hobma’s harren skip oan de kant diene en fierder giene mei in hânkarre en in lytse auto om swarte brant, turf by de klandyzje to bringen. Hwa ’t nammers noch sa ’n tige kreas útfierd boek bisette wol, moat hastich nei de boekwinkel omt sa stadichoan de lêste fan de 600 eximplaren op of by de toanbank lizze. It boek is fierhinne útforkocht, in eclatant succes.

Mei dat nijmoadrige forfiermiddel komme wy dan ek by de ein fan in skipperslibben, dat oan de hân fan in doetiids bikende Schippersalmanak, jiergong 1938, tafallich nei it forstjerren fan Thewis Hobma foar it ljocht kommen, in bytsje rekonstruearre wurde koe. Der is yn de neilittenskip nammentlik mar ien sa ’n boekje foun en faeks, neffens Johannes Hobma, hat it ek de ienige kear west dat senior sa ’n boekje oantúgd hat. Sa ’n almenak, dy ’t yn it boerebistean in equivalint hie in de romrofte Starings almanak, wie in soarte fan bûsboekje foar de skipper. By eltse dei stie hoe let de sinne en de moanne opkamen en delgiene. Hwat ek opfoel op de fan de beamer projektearre bylden fan in pear siden út dat almenak wie dat der eltse woansdei-to-joun in útstjûring foar de radio wie fan in ûnderwiisynstelling. De tiid en de golflingte werop ’t de stjûrder to finen wie, stie der kreas by. Oft dy útstjûrings fortuten dien hawwe? In protte skippers sille net sa ’n ‘mexikaenske houn’ sa ’t it apparaet ek wol neamd is, yn de roef hawn hawwe. Thewis hat trouwens sels mar goed twa jier nei skoalle gien en yn dat tiidrek dus seis klassen troch west, doe wie er âld genôch om by syn heit op it skip to arbeidzjen!

It sil jin gjin nij dwaen dat in skipper ier en bitiid by de wurken wie, soms wol midden yn de nacht as er fornaem dat de wyn oanboaze, of út in oare – gunstige - hoeke waeide. Wy moatte farre, bliksem! Alles, it hiele libben, waerd eins stjûrd fan de greatmaster fan de natûr, de wyn. Siet dy tsjin dan folge it kommando ”yn’e beage” en waerd der kilometers lang jage mei in skip dong, terpmodder, swarte brant, turf, takkebosken, of wyt sân, dat de boeren op de bûthúsflier, de mjuksplanke brûkten om skrep to setten en net út to glydzjen.Troch dit ynfolde almenak koe de konklúzje makke wurde dat der in soarte fan seizoen yn de wurksumheden fan in skipper siet. Foar de winter swarte brant, of turf út east Grinslân en Drinte keapje, ophelje en dy foar eigen rekken útsutelje. De swarte brant waerd dan op de opslach fan Blauhûs yn sekken skept. De bern moasten de sekken ophâlde en net eamelje oer stof yn ’e eagen, né, de sek iepen hâlde, potfer... Wiene de sekken wiet wurden dan waerden dy by moai waer lâns ûnder mear it Blauhúster fuotbalfjild oer lange stringen tou to droegjen hongen; de earste boardingreklame. 

Takkebosken en skylde eken kneppels foar de bakkers út Gaesterlân helje, oant likernôch de ûngetiid terpmodder forfarre. Yn de maitiid dong, rûch of wiet, nei de boeren yn Hollân mei minder tierige groun bringe. Mar bitocht moat wurde dat de skipper net allinnich mar de lading forfear, hy moast ek de lading yn en út it skip skeppe. Oer it ginnerael kaem in lading fjouwer kear troch de hânnen. Oer in smelle planke in kroade mei miskien wol 100 kilo modder, dong, sân yn it lykwicht hâlde. Takkebosken heech oploege op it dek, wol eefkes der rekken mei hâlde dat der yn’e midden in groef bliuwe moast dêr ’t de  mest yn sakje koe as de brêge it striken fan de mest needsaeklik makke. Gjin wûnder dat in bulte skippers net botte praetsk wiene, harren siken koene hja better brûke. Hja kriemden koart om ’e hoeke en dat bitsjutte bygelyks ien kear warskôgje om net oan de kachel yn it lytse roefke (likernôch 3 x 2,5 meter) to kommen. Hwant as mem yn de roef mei it iten of oars dwaende wie en der waerd koart roppen: “Bome” dan strûsde hja sûnder to wachtsjen nei bûten, dat wie de wizânsje. Net harkje en mei in hantsje oan de de gleone kachel kleven bliuwe, dat koe net. In dokter hie net folle fidúsje om nei in skipper earne midden op de bare romte to kommen. Dus as remeedzje moast ien kear in slinger oan ’e earen genôch wêze. In hurde master. Moarns om 4 ûre bigjinne to kroadzjen, to bomen of yn it haem to hingjen en de stadige de stap der yn sette op it jaechpaed wie hiel gewoan. Nammers, op de jaechpaden fan Drinte mocht allinnich dyjinge dy ’t it jaechrjocht hierd hie de skippers skewiele. Dy pachters rounen der sels net yn it haem, de beage, mar foar dat wurk hienen hja in hynsder. 

Ek yn syn taelgebrûk kaem ta utering dat in skipper koart oanboun wie. Niks gjin eamelderij, sa sit it. Yn de simmer hiene de skippers net al to folle to dwaen. Somtiden gie it skip op ’e helling yn Hynljippen by Blom. Ek net ûngewoan wie it om de boer op, om dy yn de ûngetiid to helpen. De measte skippers woene dan ornaris net mei hynsders ompiele, mar foar it opstekken op wein of de golle wiene de skippers, net gysten mar gewoan stûf lykmjittich trochdieselje, tige wurdearre arbeiders. By ien fan dy boeren yn de omkriten fan Blauhûs, Bauke Rypma, in broer fan ús skilder/dichter Gerben, slagge Thewis troch de ûngetiid oan Gatske, de dochter fan de boer. Doe ’t it hea dy simmer yn ’e golle wie, hie Thewis fierhinne de earste strús om ’e doe miskien wol blikkene goune yn ’e knottedoek lein; mar dat wie doe al lang gjin wizânsje mear. 

Soms gie it  by Berltsum om, om in sprekwurd to brûken om oan to tsjutten dat der omlânske reizen makke wurde moasten om fan it iene los- of laedplak nei it oare to kommen, dy ’t himelsbreed mar in pear kilometer fan inoar skaet wiene. Soms moast it skip ûnderweis heal leech dold wurde omt it wetter ûndjip wie, of de lading moast yn in foech oardel meter heger lizzende tsjalk oersmiten wurde. Ditsoarte jimmeroan bealgjen, útsein op snein, is it byld dat opdûkt út de oantinkens yn in skippersalmenak. It binne binammen dy oantinkens dy ’t foar in skipperssoan in lyts stikje fan it libben fan syn pake, heit en omke boppe wetter helje en dy ’t it de muoite wurdich meitsje om der mei respekt oer to fortellen en dat barde dus freed-to-joun.

